
བ་སྙིང་རེ་རྗེ། བདག་གིས་མ་རྒན་སེམསཅན་འདི་རྣམས་ཀྱི་དོན་དུ་རྫོགས་པའི་སངས་

རྒྱས་ཀྱི་གོ་འཕང་ཞིག་ཅི་ནས་ཀྱང་ཐོབ་པར་བྱ། དེའི་ཕྱིར་དུ་སྦྱིན་སོགས་ལ་བསླབ་པར་

བགྱིའོ་སྙམ་དུ་བསམ་ལ། སངས་རྒྱས་ཆོས་དང་ཚོགས་ཀྱི་མཆོག་རྣམས་

ལ། །བྱང་ཆུབ་བར་དུ་བདག་ནི་སྐྱབས་སུ་མཆི། །བདག་གིས་སྦྱིན་

སོགས་བགྱིས་པ་འདི་དག་གིས། །འགྲོ་ལ་ཕན་ཕྱིར་སངས་རྒྱས་



རྗེ་བཙུན་ཙོང་ཁ་པ་ཆེན་པོ་ལ་བསྟེན་པའི་བླ་མའི་རྣལ་འབྱོར།

འགྲུབ་པར་ཤོག །ཅེས་ལན་གསུམ་ལ་སོགས་པ་བརྗོད། དེ་ནས་སེམས་ཅན་ཐམས་

ཅད་ཕན་ཚུན་ཆགས་སྡང་གིས་སེམས་མ་སྙོམས་པས་བདེ་བས་འཕོངས་ལུགས་དང་། 

སྡུག་བསྔལ་གྱིས་མནར་ཚུལ་བསམས་ནས། འདི་རྣམས་བདེ་བ་དང་། བདེ་བའི་རྒྱུ་དང་

ལྡན་ན་ཅི་མ་རུང་། ལྡན་པར་གྱུར་ཅིག ལྡན་པ་བདག་གིས་བྱའོ་སྙམ་པ་སོགས་ཀྱི་སྒོ་

ནས། སེམས་ཅན་ཐམས་ཅད་བདེ་བ་དང་བདེ་བའི་རྒྱུ་དང་ལྡན་པར་

གྱུར་ཅིག སྡུག་བསྔལ་དང་སྡུག་བསྔལ་གྱི་རྒྱུ་དང་བྲལ་བར་གྱུར་

ཅིག སྡུག་བསྔལ་མེད་པའི་བདེ་བ་དམ་པ་དང་མི་འབྲལ་བར་གྱུར་

ཅིག ཉེ་རིང་ཆགས་སྡང་གཉིས་དང་བྲལ་བའི་བཏང་སྙོམས་ལ་

གནས་པར་གྱུར་ཅིག །ཅེས་ལནགསུམ་གྱིས་ཚད་མེད་བཞི་སྒོམ་མོ། །གཉིས་པ་

དངོས་གཞི་ལ། ཚོགས་ཞིང་སྤྱན་འདྲེན་པ་དང་། དེ་ལ་ཚོགས་བསགས་པ་དང་། གསོལ་

བ་བཏབ་ནས་དངོས་གྲུབ་ཞུ་བ་དང་གསུམ། དང་པོ་ལ། གང་ནས་སྤྱན་འདྲེན་པའི་དགའ་

ལྡན་གྱི་ཞིང་དང་། བྱམས་མགོན་གྱི་སྐུའི་བཀོད་པ་ཡིད་ལ་སྒོམ་ཚུལ་མན་ངག་བཞིན་བྱ་

ཚུལ་དང་། སྤྱན་འདྲེན་པའི་ཚུལ་དངོས་དང་གཉིས་ལས། དང་པོ་ནི། རབ་འབྱམས་

ཕྱོགས་བཅུའི་ཞིང་ཁམས་ཐམས་ཅད་དང་། ཁྱད་པར་སྟེང་ཕྱོགས་

དགའ་ལྡན་ལྷ་གནས་ལས། །གྲོང་དང་དགོན་པའི་ཚུལ་དུ་བྱས་པ་

ཡི། །ཞིང་མཆོག་དམ་པ་ཡིད་དགའ་ཆོས་འཛིན་ཞེས། །མི་ཕམ་

མགོན་པོའི་ཐུགས་བསྐྱེད་ལས་གྲུབ་པའི། །སྲིད་པའི་སྡུག་བསྔལ་



དཔལ་ལྡན་དྭགས་པོ་གྲྭ་ཚང་གི་ཕ་ཆོས།

མིང་ཡང་མི་གྲགས་ཤིང་། །དག་པའི་ཞིང་གི་སྣོད་བཅུད་འབྱོར་བའི་

དཔལ། །མ་ཚང་མེད་པར་ལྷུན་གྱིས་གྲུབ་པའི་དབུས། །ཉི་མ་སྟོང་

ཕྲག་འོད་ཀྱི་གདེངས་ཀ་ཅན། །ཆོས་ཀྱི་ཕོ་བྲང་རྒྱལ་མཚན་མཐོན་པོ་

རུ། །རྒྱལ་སྲས་རྒྱ་མཚོའི་ཚོགས་ཀྱིས་བསྐོར་བའི་དབུས། །མི་

འཇིགས་གདོང་ལྔས་བཏེགས་པའི་ནོར་བུའི་ཁྲིར། །ལྟ་བས་མི་

ངོམས་བྱམས་མགོན་ཐུགས་རྗེའི་གཏེར། །བཟང་པོའི་བཞུགས་

སྟངས་ཚུལ་གྱིས་འཁོད་པར་གྱུར། །བྱམས་ཆེན་མེ་ཡིས་ཞེ་སྡང་

བུད་ཤིང་བསྲེག །ཡེ་ཤེས་འོད་ཀྱིས་མ་རིག་མུན་པ་སེལ། །ཆོས་ཀྱི་

རྒྱལ་ཚབ་འགྲོ་བའི་མགོན་མཛད་པ། །དགའ་ལྡན་བཞུགས་པ་དེ་ལ་

ཕྱག་འཚལ་ལོ། །དངོས་བཤམས་ཡིད་སྤྲུལ་མཆོད་པ་མ་ལུས་

འབུལ། །ཐོགས་མེད་ནས་བསགས་སྡིག་ལྟུང་ཐམས་ཅད་

བཤགས། །སྐྱེ་འཕགས་དགེ་བ་རྣམས་ལ་རྗེས་ཡི་རང་། །འཁོར་བ་

མ་སྟོངས་བར་དུ་ལེགས་བཞུགས་ནས། །འགྲོ་ལ་ཆོས་ཀྱི་འཁོར་ལོ་

བསྐོར་བར་བསྐུལ། །བདག་གཞན་དགེ་རྣམས་བྱང་ཆུབ་ཆེན་པོར་

བསྔོ། །གླིང་བཞི་རི་རབ་ཉི་ཟླ་རིན་ཆེན་བདུན། །རིན་ཆེན་མཎྜལ་ཀུན་

བཟང་མཆོད་པའི་ཚོགས། །བློ་ཡིས་བླངས་ནས་དཀོན་མཆོག་

གསུམ་ལ་འབུལ་། །ཐུགས་རྗེས་བཞེས་ནས་བྱིན་གྱིས་བརླབ་ཏུ་



རྗེ་བཙུན་ཙོང་ཁ་པ་ཆེན་པོ་ལ་བསྟེན་པའི་བླ་མའི་རྣལ་འབྱོར།

གསོལ། །དེས་ན་བསོད་ནམས་ཞིང་གི་དམ་པ་ཁྱོད། །མཉེས་པར་

བགྱི་སླད་ལྷག་བསམ་དག་པ་ཡིས། །རིན་ཆེན་ས་ལེ་སྦྲམ་དང་ལྷ་ཡི་

དར། །དགེ་སྦྱོང་རྣམས་ལ་ཐུབ་པས་བསྔགས་པ་ཡི། །ཆོས་གོས་

གསུམ་དང་བསིལ་བྱེད་དྲང་སྲོང་སྣོད། །གཞན་ཡང་ཏིང་འཛིན་སྨོན་

ལམ་གྱིས་སྤྲུལ་པའི། །བཀོད་ལེགས་ཡིད་འཕྲོག་མཆོད་པ་ནམ་

མཁའི་ཁྱོན། །ཡོངས་སུ་བཀང་སྟེ་རྐང་གཉིས་གཙོ་བོ་ལ། །ཞེན་མེད་

མ་ཆགས་བློ་ཡིས་དབུལ་བར་བགྱི། །བདག་གི་དྲིན་ཅན་རྩ་བའི་བླ་

མ་ཡབ་སྲས་བརྒྱུད་པ་དང་བཅས་པ་རྣམས་ཀྱི་ཐུགས་རྒྱུད་ལ་ཇི་

ལྟར་འཁྲུངས་པ་སངས་རྒྱས་དང་བྱང་ཆུབ་སེམས་དཔའ་རྣམས་ཀྱི་

ཐུགས་བརྒྱུད་ལ་ཇི་ལྟར་མངའ་བ། ངེས་པའི་དོན་གྱི་མདོ་སྡེ་རིན་པོ་

ཆེ་རྣམས་ཀྱི་བརྗོད་བྱའི་མཐིལ་ཀུན་རྫོབ་དང་། །དོན་དམ་པའི་བྱང་

ཆུབ་ཀྱི་སེམས་རིན་པོ་ཆེ་རྣམ་པ་གཉིས་བདག་གི་རྒྱུད་ལ་ད་ལྟ་ཉིད་

དུ་སྐྱེ་བར་བྱིན་གྱིས་བརླབ་ཏུ་གསོལ། །བདག་འབྱོར་བ། རྒུད་པ། 

བདེ་བ། སྡུག་པ། མཐོ་བ། དམའ་བ། ན་བ། འཆི་འཕོ་བ་སོགས་སྐྱེ་

བའི་གནས་སྐབས་ཐམས་ཅད་དུ་བྱང་ཆུབ་ཀྱི་སེམས་རིན་པོ་ཆེ་དང་

མི་འབྲལ་བར་བྱིན་གྱིས་བརླབ་ཏུ་གསོལ། །རྐྱེན་ངན་བར་ཆད་ཅི་

བྱུང་ཡང་ཆོས་འདིའི་གྲོགས་སུ་ཁྱེར་ནུས་པར་བྱིན་གྱིས་བརླབ་ཏུ་



དཔལ་ལྡན་དྭགས་པོ་གྲྭ་ཚང་གི་ཕ་ཆོས།

གསོལ། །འདི་ཡི་དགེ་བས་བདག་གཞན་འགྲོ་བ་ཀུན། །ཤི་འཕོས་

གྱུར་པའི་མོད་ལ་དགའ་ལྡན་དུ། །ཆོས་ཀྱིས་མཐོ་བའི་ཁང་བཟང་དེར་

སྐྱེས་ནས། །མི་ཕམ་ཆོས་རྗེའི་སྲས་ཀྱི་ཐུ་བོར་ཤོག །ས་བཅུའི་དབང་

ཕྱུག་རྒྱལ་ཚབ་འཛམ་གླིང་དུ། །སྟོབས་བཅུ་མངའ་བའི་གོ་འཕང་

བརྙེས་པའི་ཚེ། །གསུང་གི་བདུད་རྩིའི་ཐོག་མ་རབ་མྱོང་ནས། །རྒྱལ་

བའི་མཛད་པ་མ་ལུས་མཐར་ཕྱིན་ཤོག །འདི་ནས་ཤི་འཕོས་གྱུར་མ་

ཐག །དགའ་ལྡན་སྐྱེས་ནས་ཡིད་དགའ་བར། །མྱུར་དུ་བྱམས་མགོན་

མཉེས་བྱས་ནས། །བྱང་ཆུབ་ལུང་བསྟན་ཐོབ་པར་ཤོག།ཅེས་པའི་

བར་རྣམས་དོན་དྲན་བཞིན་པས་བརྗོད། གཉིས་པ་ཚོགས་ཞིང་སྤྱན་

འདྲེན་པ་ནི། དགའ་ལྡན་ལྷ་བརྒྱའི་མགོན་གྱི་ཐུགས་ཀ་ནས། །རབ་

དཀར་ཞོ་གསར་སྤུངས་འདྲའི་ཆུ་འཛིན་རྩེར། །ཆོས་ཀྱི་རྒྱལ་པོ་ཀུན་

མཁྱེན་བློ་བཟང་གྲགས། །སྲས་དང་བཅས་པ་གནས་འདིར་གཤེགས་

སུ་གསོལ།། ཞེས་གདུང་ཤུགས་དྲག་པོས་སྤྱན་དྲངས། གཉིས་པ་ནི། མདུན་གྱི་

ནམ་མཁར་སེང་ཁྲི་པད་ཟླའི་སྟེང་། །རྗེ་བཙུན་བླ་མ་དགྱེས་པའི་

འཛུམ་དཀར་ཅན། །བདག་བློ་དད་པའི་བསོད་ནམས་ཞིང་མཆོག་

ཏུ། །བསྟན་པ་རྒྱས་ཕྱིར་བསྐལ་བརྒྱར་བཞུགས་སུ་གསོལ། །ཤེས་

བྱའི་ཁྱོན་ཀུན་འཇལ་བའི་བློ་གྲོས་ཐུགས། །སྐལ་བཟང་རྣ་བའི་རྒྱན་

གྱུར་ལེགས་བཤད་གསུང་། །གྲགས་པའི་དཔལ་གྱིས་ལྷམ་མེར་

མཛེས་པའི་སྐུ༑ ༑མཐོང་ཐོས་དྲན་པས་དོན་ལྡན་ལ་ཕྱག་འཚལ། །ཡིད་

འོང་མཆོད་ཡོན་སྣ་ཚོགས་མེ་ཏོག་དང་། །དྲི་ཞིམ་བདུག་སྤོས་སྣང་

གསལ་དྲི་ཆབ་སོགས། །དངོས་བཤམས་ཡིད་སྤྲུལ་མཆོད་སྤྲིན་རྒྱ་

མཚོ ་འདི ། །བསོད ་ནམས་ཞིང ་མཆོག ་ཁྱེད ་ལ ་མཆོད ་པར ་

འབུལ། །གང་ཞིག་ཐོག་མེད་དུས་ནས་བསགས་པ་ཡི། །ལུས་ངག་

ཡིད་ཀྱིས་མི་དགེ་ཅི་བགྱིས་དང་། །ཁྱད་པར་སྡོམ་པ་གསུམ་གྱི་མི་

མཐུན ་ཕྱོ གས ། །སྙི ང ་ ནས ་ འགྱོ ད ་ པ ་ དྲག ་ པོ ས ་སོ ་ སོ ར ་

བཤགས། །སྙིགས་མའི་དུས་འདིར་མང་ཐོས་སྒྲུབ་ལ་བརྩོན། །ཆོས་

བརྒྱད་སྤངས་པའི་དལ་འབྱོར་དོན་ཡོད་བྱེད། །མགོན་པོ་ཁྱོད་ཀྱི་

རླབས་ཆེན་མཛད་པ་ལ། །བདག་ཅག་བསམ་པ་ཐག་པས་ཡི་རང་

ངོ་། །རྗེ་བཙུན་བླ་མ་དམ་པ་ཁྱེད་རྣམས་ཀྱི། །ཆོས་སྐུའི་མཁའ་ལ་

མཁྱེན་བརྩེའི་སྤྲིན་འཁྲིགས་ནས། །ཇི་ལྟར་མཚམས་པའི་གདུལ་བྱའི་

འཛིན་མ་ལ། །ཟབ་རྒྱས་ཆོས་ཀྱི་ཆར་པ་དབབ་ཏུ་གསོལ། །བདག་

གིས་ཇི་སྙེད་བསགས་པའི་དགེ་བ་འདིས། །བསྟན་དང་འགྲོ་བ་ཀུན་

ལ་གང་ཕན་དང་། །ཁྱད་པར་རྗེ་བཙུན་བློ་བཟང་གྲགས་པ་ཡི། །བསྟན་

པའི་སྙིང་པོ་རིང་དུ་གསལ་བྱེད་ཤོག ། ཅེས་ཡན་ལག་བདུན་གྱི་སྒོ་ནས་



དཔལ་ལྡན་དྭགས་པོ་གྲྭ་ཚང་གི་ཕ་ཆོས།

8

ཚོགས་བསགས་ལ་མཎྜལ་རྒྱས་པ་ཞིག་ཕུལ་ཏེ། བདེ་ཆེན་ལྷན་སྐྱེས་ཡེ་ཤེས་

འཆར་དུ་གསོལ། །དངོས་འཛིན་འཁྲུལ་པའི་དྲི་མ་བསལ་དུ་

གསོལ། །སེམས་ཉིད་ཐེ་ཚོམ་དྲ་བ་བཅད་དུ་གསོལ། །མྱུར་དུ་ཁྱེད་

རང་ལྟ་བུར་བྱིན་གྱིས་རློབས།།ཐོས་བསམ་སྒོམ་པའི་ཤེས་རབ་

འཕེལ་དུ་གསོལ། །འཆད་རྩོད་རྩོམ་པའི་བློ་གྲོས་རྒྱས་སུ་

གསོལ། །མཆོག་དང་ཐུན་མོང་དངོས་གྲུབ་སྩལ་དུ་གསོལ། །མྱུར་དུ་

ཁྱེད་རང་ལྟ་བུར་བྱིན་གྱིས་རློབས། །མཐར་འཛིན་གོ་སྐབས་

འཕྲོགས་པའི་ལྟ་བ་དང་། །འགྲོ་ཀུན་བུ་སྡུག་ལྟར་མཐོང་སྙིང་རྗེ་

གཉིས། །ཡིད་ལ་བདེ་བླག་ཉིད་དུ་འགྲུབ་གྱུར་ནས། །ལུས་ཅན་ཐེག་

པ་མཆོག་ལ་འཁྲིད་པར་ཤོག །ཆོས་ཀུན་ཚིག་དོན་མི་བརྗེད་དྲན་

པའི་གཟུངས། །དྲི་བ་ཀུན་གྱི་ལན་སྟོན་སྤོབས་པ་མཆོག །མྱུར་དུ་

སྐྱེས་ནས་ཆོས་ཀྱིས་འཕོངས་རྣམས་ལ། །ལེགས་བཤད་དགའ་སྟོན་

འགྱེད་པར་བདག་གྱུར་ཅིག །དུས་འདི་ནས་བྱང་ཆུབ་སྙིང་པོའི་

བར། །རྗེ་ཡབ་སྲས་ཁྱེད་རྣམས་མ་གཏོགས་པའི། །སྐྱབས་རེ་ས་

གཞན་དུ་མི་འཚོལ་བས།།ཐུགས་བརྩེ་བའི་ལྕགས་ཀྱུས་དྲང་དུ་

གསོལ། ། ཞེས་འདོད་དོན་ལ་གསོལ་བ་གདབ། །གསུམ་པ་གསོལ་བ་བཏབ་ནས་

དངོས་གྲུབ་ཞུ་བ་ནི། ཕྱི་མཚུངས་པ་གསལ་བྱེད། ནང་ཡོན་ཏན་དེ་ལྡན། གསང་བ་ལྷག་

པའི་ལྷ་དང་ངོ་བོ་དབྱེར་མེད་དུ་བལྟས་ཏེ། གསོལ་བ་འདེབས་ཚུལ་གསུམ་གྱི་དོན་ཁོང་

དུ་ཆུད་པར་བྱས་ལ། དམིགས་མེད་བརྩེ་བའི་གཏེར་ཆེན་སྤྱན་རས་

གཟིགས། །དྲི་མེད་མཁྱེན་པའི་དབང་པོ་འཇམ་དཔལ་

དབྱངས། །བདུད་དཔུང་མ་ལུས་འཇོམས་མཛད་གསང་བའི་བདག 

།གངས་ཅན་མཁས་པའི་གཙུག་རྒྱན་ཙོང་ཁ་པ། །བློ་བཟང་གྲགས་

པའི་ཞབས་ལ་གསོལ་བ་འདེབས། །མཁས་པ་ལུང་གི་ཡོན་ཏན་ཀུན་

ལྡན་པ། །ཁྱེད་རང་ལྟ་བུར་བདག་ཀྱང་བྱིན་གྱིས་རློབས། །སྒྲུབ་པ་

རྟོགས་པའི་ཡོན་ཏན་ཀུན་ལྡན་པ། །ཁྱེད་རང་ལྟ་བུར་བདག་ཀྱང་བྱིན་

གྱིས་རློབས། །རིགས་གསུམ་ངོ་བོ་གསང་གསུམ་རྡོ་རྗེའི་སྐུ། །ཁྱེད་

རང་ལྟ་བུར་བདག་ཀྱང་བྱིན་གྱིས་རློབས། །དེ་ལྟར་ཕྱི་ནང་གསང་

བས་གསོལ་བཏབ་པས།།རྗེ་བཙུན་ཡབ་སྲས་གསུམ་གྱི་ཐུགས་ཁ་

ནས། །འོད་ཟེར་དཀར་པོ་སྦུབ་ཅན་འཕྲོས་པའི་སྣེ། །གཅིག་ཏུ་འདྲེས་

ནས་རང་གི་སྤྱི་བོར་ཟུག །འོད་དཀར་སྦུ་གུའི་འཇུག་ངོགས་ལས་

བྱུང་བའི། །བདུད་རྩི་དཀར་པོ་འོ་མའི་མདོག་ཅན་གྱིས། །ནད་གདོན་

སྡིག་སྒྲིབ་མ་དག་དྲི་མ་ཀུན། །བཀྲུས་ནས་རང་ལུས་དྭངས་གསལ་

ཤེལ་ལྟར་གྱུར། ཅེས་བརྗོད། དེ་རྗེས་གསོལ་འདེབས་དང་སྦྲགས་དངོས་གྲུབ་ཞུ་

བའི་དམིགས་པ་ཡིད་ལ་བྱ་ཚུལ་ནི། སླར་ཡང་ཆེ་བའི་མཁྱེན་རབ་དམར་

སེར་གྱི། །བདུད་རྩིའི་རྣམ་པར་བྱུང་ནས་རང་ལུས་གང་། །བདུད་

རྩིའི་རྡུལ་རྣམས་རྗེ་བཙུན་འཇམ་དབྱངས་ཀྱི། །རྣམ་པར་གསལ་

ལས་འོད་འཕྲོས་ཕྱོགས་བཅུ་ཡི། །རྒྱལ་དང་དེ་སྲས་ཆེ་བའི་མཁྱེན་

རབ་རྣམས། །ལྷ་སྐུའི་རྣམ་པར་བསྟིམས་པའི་འོད་ཟེར་གྱིས། །བླང་

དོར་གནས་ལ་རྨོངས་པའི་མུན་བསལ་ཏེ། །གཞན་དྲིང་མི་འཇོག་

རླབས་ཆེན་ཤེས་རབ་ཐོབ། །སླར་ཡང་གསལ་བའི་མཁྱེན་རབ་

དམར་སེར་གྱི།  །བདུད་རྩིའི་རྣམ་པར་བྱུང་བས་རང་ལུས་

གང་། །བདུད་རྩིའི་རྡུལ་རྣམས་ཨ་ར་པ་ཙ་ནའི། །རྣམ་པར་གསལ་

ལས་འོད་འཕྲོས་ཕྱོགས་བཅུ་ཡི༑ ༑རྒྱལ་དང་དེ་སྲས་གསལ་བའི་

མཁྱེན་རབ་རྣམས། །གཟུངས་སྔགས་རྣམ་པར་བསྟིམས་པའི་འོད་

ཟེར་གྱིས། །ཀུན་བྱང་ཆ་ལ་རྨོངས་པའི་མུན་བསལ་ཏེ། །ཆེས་ཕྲའི་

དོན་ཡང་གསལ་བའི་ཤེས་རབ་ཐོབ།།སླར་ཡང་མྱུར་བའི་མཁྱེན་རབ་

དམར་སེར་གྱི། །བདུད་རྩིའི་རྣམ་པར་བྱུང་བས་རང་ལུས་

གང་། །བདུད་རྩིའི་རྡུལ་རྣམས་དྷཱིཿཡིག་དམར་སེར་གྱི། །རྣམ་པར་

གསལ་ལས་འོད་འཕྲོས་ཕྱོགས་བཅུ་ཡི། །རྒྱལ་དང་དེ་སྲས་མྱུར་

བའི་མཁྱེན་རབ་རྣམས། །ས་བོན་རྣམ་པར་བསྟིམས་པའི་འོད་ཟེར་

གྱིས། །མ་རྟོགས་ལོག་རྟོག་ཐེ་ཚོམ་མུན་བསལ་ཏེ། །དོན་ལ་མྱུར་དུ་

འཇུག་པའི་ཤེས་རབ་ཐོབ། །སླར་ཡང་ཟབ་པའི་མཁྱེན་རབ་དམར་

སེར་གྱི། །བདུད་རྩིའི་རྣམ་པར་བྱུང་བས་རང་ལུས་གང་། །བདུད་

རྩིའི་རྡུལ་རྣམས་གླེགས་བམ་རལ་གྲི་ཡི། །རྣམ་པར་གསལ་ལས་

འོད་འཕྲོས་ཕྱོགས་བཅུ་ཡི། །རྒྱལ་དང་དེ་སྲས་ཟབ་པའི་མཁྱེན་རབ་

རྣམས། །ཕྱག་མཚན་རྣམ་པར་བསྟིམས་པའི་འོད་ཟེར་གྱིས། །ཚིག་

དང་དོན་ལ་རྨོངས་པའི་མུན་བསལ་ཏེ། །ཐོགས་མེད་དཔག་དཀའ་

ཟབ་པའི་ཤེས་རབ་ཐོབ། །སླར་ཡང་འཆད་པའི་མཁྱེན་རབ་དམར་

སེར་གྱི། །བདུད་རྩིའི་རྣམ་པར་བྱུང་བས་རང་ལུས་གང་། །བདུད་

རྩིའི་རྡུལ་རྣམས་འཆད་བྱའི་གླེགས་བམ་གྱི། །རྣམ་པར་གསལ་ལས་

འོད་འཕྲོས་ཕྱོགས་བཅུ་ཡི། །རྒྱལ་དང་དེ་སྲས་འཆད་པའི་མཁྱེན་

རབ་རྣམས། །གླེགས་བམ་རྣམ་པར་བསྟིམས་པའི་འོད་ཟེར་

གྱིས། །གཞུང་དོན་འདོམས་ལ་རྨོངས་པའི་མུན་བསལ་ཏེ། །མི་བཟད་

སྤོབས་ལྡན་འཆད་པའི་ཤེས་རབ་ཐོབ། །སླར་ཡང་རྩོད་པའི་མཁྱེན་

རབ་དམར་སེར་གྱི། །བདུད་རྩིའི་རྣམ་པར་བྱུང་བས་རང་ལུས་

གང་། །བདུད་རྩིའི་རྡུལ་རྣམས་རལ་གྲིའི་འཁོར་ལོ་ཡི༑ ༑རྣམ་པར་

གསལ་ལས་འོད་འཕྲོས་ཕྱོགས་བཅུ་ཡི། །རྒྱལ་དང་དེ་སྲས་རྩོད་པའི་

མཁྱེན་རབ་རྣམས། །འཁོར་ལོའི་རྣམ་པར་བསྟིམས་པའི་འོད་ཟེར་

གྱིས། །ཕས་རྒོལ་འཇོམས་ལ་རྨོངས་པའི་མུན་བསལ་ཏེ། །རིག་པའི་

ངར་ལྡན་རྩོད་པའི་ཤེས་རབ་ཐོབ། །སླར་ཡང་རྩོམ་པའི་མཁྱེན་རབ་

དམར་སེར་གྱི། །བདུད་རྩིའི་རྣམ་པར་བྱུང་བས་རང་ལུས་གང་

།།བདུད་རྩིའི་རྡུལ་རྣམས་གླེགས་བམ་འཁོར་ལོ་ཡི། །རྣམ་པར་

གསལ་ལས་འོད་འཕྲོས་ཕྱོགས་བཅུ་ཡི། །རྒྱལ་དང་དེ་སྲས་རྩོམ་

པའི་མཁྱེན་རབ་རྣམས། །གླེགས་འཁོར་རྣམ་པར་བསྟིམས་པའི་འོད་

ཟེར་གྱིས།།ཚིག་སྦྱོར་སྤེལ་ལ་རྨོངས་པའི་མུན་བསལ་ཏེ། །སྙན་ངག་

ཉམས་ལྡན་རྩོམ་པའི་ཤེས་རབ་ཐོབ། །ཅེས་པའི་ཚིག་གི་དོན་གྱི་རིམ་པ་

རྣམས་རྒྱ་འབྱམས་སུ་མ་སོང་བའི་ངང་དུ་ཚུལ་ཇི་ལྟ་བ་བཞིན་ཡིད་ལ་གསལ་བ་དང་

སྦྲགས་ཏེ་བརྗོད་པར་བྱ། དེ་ལྟར་དམིགས་སྐོར་བདུན་ལས་རང་གང་སྒྲུབ་འདོད་པ་དེ་

ཉིད་བྱ་བ་ལས་ཐམས་ཅད་རིམ་བཞིན་བྱ་དགོས་པ་ནི་མ་ཡིན་ནོ༑ ༑གསུམ་པ་མཇུག་གི་

བྱ་བ་ནི། དེ་ལྟར་དམིགས་བརྩེ་མའི་གསོལ་འདེབས་ཇི་ཙམ་རིགས་པ་བྱས་རྗེས་སླར་

ཡང་ལམ་གྱི་རིམ་པ་རྒྱུད་ལ་བསྐྱེད་ཕྱིར་གསོལ་འདེབས་འདི་ལྟར་བྱས་ཏེ། ༈ རྒྱལ་

ཀུན་མཁྱེན་པའི་རང་གཟུགས་འཇམ་དཔལ་དབྱངས། །རིགས་དྲུག་

འགྲོ་ལ་སྙིང་རྗེ་པད་དཀར་འཆང། །མཐུ་སྟོབས་མངའ་བདག་རྡོ་རྗེ་

འཛིན་པའི་ལྷ། །རིགས་གསུམ་སྒྱུ་འཕྲུལ་རྡོ་རྗེ་ཙོང་ཁ་པ། །མགོན་

ཁྱོད་སྐུ་གསུང་ཐུགས་གསང་ལས་འོངས་པའི། །བྱིན་མཐུས་རྡོ་རྗེ་



རྗེ་བཙུན་ཙོང་ཁ་པ་ཆེན་པོ་ལ་བསྟེན་པའི་བླ་མའི་རྣལ་འབྱོར།

13

གསུམ་དུ་བདག་བསྒྲུབ་ཅིང་། །དེང་ནས་བརྩམས་ཏེ་སྐྱེ་བ་ཐམས་

ཅད་དུ། །མཉེས་བཞིན་རྗེས་སུ་འཛིན་པ་མཛད་དུ་གསོལ། །དལ་

འབྱོར་ཡོན་ཏན་ཚང་བའི་རིན་ཆེན་ལུས། །རྣམ་དག་བསྟན་པའི་སྲོལ་

དང་མཇལ་དུས་འདིར།།འགྲུབ་ཀྱང་དེ་ཡི་མོད་ལ་འདོར་དགོས་

པའི། །ཆོས་བརྒྱད་སྣང་ཤེས་ཟློག་པར་བྱིན་གྱིས་རློབས། །འཆི་

བདག་སྲོག་ལ་རྒོལ་བའི་ཆད་པ་དེ༑ ༑ནམ་ཡོང་ངེས་པ་མེད་པས་ཞེ་

སྐྲག་ནས། །གནས་སྐབས་ཀུན་ཏུ་ཕན་ངེས་དམ་ཆོས་ལ། །བརྩོན་པ་

དྲག་པོས་འབད་པར་བྱིན་གྱིས་རློབས། །མཁན་སློབ་ཡི་དམ་སྤྱན་

སྔར་ཁས་བླངས་པའི། །སྡོམ་པ་གསུམ་གྱི་བཅས་མཚམས་ལ་

སོགས་པ། །དཀར་ནག་ལས་རྣམས་ཕྲ་ཞིང་ཕྲ་བ་ལའང་། །བླང་དོར་

ཚུལ་བཞིན་བྱེད་པར་བྱིན་གྱིས་རློབས།།ཐོག་མེད་ཞིག་ནས་རིགས་

དྲུག་གནས་ངན་འདིར། །སྡུག་བསྔལ་འབའ་ཞིག་མྱོང་བའི་སྣང་ཚུལ་

ལ། །གཏིང་ནས་ངེས་འབྱུང་སྐྱོ་ཤས་དྲག་པོ་ཡིས། །ཐར་པ་དོན་

གཉེར་སྐྱེ་བར་བྱིན་གྱིས་རློབས། །གྲངས་མེད་སྐྱེ་བར་བདག་གི་དོན་

གྱི་སླད། །སྡིག་དང་སྡུག་བསྔལ་ཟུག་རྔུས་ཆེས་མནར་བའི། །འགྲོ་

རྣམས་ཕ་མར་མཐོང་ནས་སྙིང་རྗེ་དང་། །བྱང་ཆུབ་སེམས་མཆོག་

འབྱོང་བར་བྱིན་གྱིས་རློབས། །གདོད་ནས་སྤྲོས་དང་བྲལ་བའི་ཆོས་

ཀྱི་དབྱིངས། །ལེགས་པར་རྟོགས་པའི་ཡང་དག་ལྟ་བ་དང་། །སྦྱིན་

སོགས་བསོད་ནམས་རྒྱ་ཆེན་སྡུད་པའི་ཚོགས། །ཟུང་འབྲེལ་ཉམས་

སུ་ལེན་པར་བྱིན་གྱིས་རློབས། །ལས་རླུང་ཀུན་རྟོག་སྲིད་པའི་དྲ་བ་

རྣམས། །མྱུར་ལམ་འཁོར་ལོའི་མཚོན་གྱིས་རབ་བཅད་ནས།།ཚེ་འདི་

ཉིད་ལ་ཁྱབ་བདག་རྡོ་རྗེ་འཆང་། །སྐུ་བཞི་དབང་ཕྱུག་ཐོབ་པར་བྱིན་

གྱིས་རློབས། །ཞེས་པ་རྣམས་དོན་དྲན་བཞིན་པར་བརྗོད་ཅིང་། དེ་

ནས། དེ་ལྟར་གདུང་ཤུགས་དྲག་པོས་རྩེ་གཅིག་ཏུ། །གསོལ་བ་

བཏབ་པས་སྲས་ཀྱི་ཐུ་བོ་གཉིས། །རྗེ་ལ་ཐིམ་ཞིང་དེ་ཉིད་ཚུར་བྱོན་

ཏེ། །རང་ལུས་དབུས་ཀྱི་དྷུ་ཏིའི་སྟོང་ཡངས་པའི། །ཡར་སྣེ་ཐལ་གྱིས་

ཕྱེ་བའི་ནང་ནས་བཞུགས། །སྙིང་གའི་པདྨའི་དབུས་སུ་རང་སེམས་

དང་། །དབྱེར་མེད་ཚུལ་གྱིས་བརྟན་པར་བཞུགས་པར་གྱུར། །དཔལ་

ལྡན་རྩ་བའི་བླ་མ་རིན་པོ་ཆེ། །བདག་གི་སྙིང་གར་པདྨོའི་སྟེང་

བཞུགས་ལ། །བཀའ་དྲིན་ཆེན་པོའི་སྒོ་ནས་རྗེས་བཟུང་སྟེ། །སྐུ་

གསུང་ཐུགས་ཀྱི་དངོས་གྲུབ་སྩལ་དུ་གསོལ། ། ཨོཾ་ཨ་ར་པ་ཙ་ན་དྷཱི། 

སུ་མ་ཏི་ཀིརྟི་ཤི་རི་བྷ་དྲ་ཨ་དྷི་ཥྛ་ན་ཨ་དྷིཥྛི་ཏེ་ཀུརྦན་ཏུ། ཞེས་རྗེ་བླ་མའི་

མཚན་སྔགས་མང་དུ་བརྗོད་ལ་སྨོན་ལམ་ནི། དེ་ལྟར་དངོས་གྲུབ་མ་ལུས་འབྱུང་

བའི་གནས། །རྗེ་བཙུན་བླ་མ་མཆོད་ཅིང་གསོལ་བཏབ་མཐུས། །སྐྱེ་

བ་ཀུན་ཏུ་འཇམ་དབྱངས་བླ་མ་ཡིས།།མཉེས་བཞིན་རྗེས་སུ་འཛིན་

པ་ཉིད་གྱུར་ཅིག །རིན་ཆེན་དུ་མ་ལས་གྲུབ་དགའ་ལྡན་ཞིང་། །ངོ་

མཚར་བྱེ་བའི་དབུས་ན་མི་ཕམ་མགོན། །ལེགས་པར་བསྒོམ་པས་

རྣམ་དག་ཞིང་འགྲུབ་ཅིང་། །ཚེ་འཕོས་མོད་ལ་གནས་དེར་སྐྱེ་བར་

ཤོག །རྗེ་བཙུན་ཐུགས་ཀ་ནས་འཕྲོས་སྤྲིན་དཀར་ཡུག །བསྐྱངས་

པའི་སྣེ་མོར་བླ་མ་སྲས་དང་བཅས། །སྤྱན་དྲངས་ཡན་ལག་བདུན་གྱི་

ཚོགས་བསགས་པས། །བདག་རྒྱུད་བདེ་བླག་ཉིད་དུ་སྨིན་པར་ཤོག 

།དུས་གསུམ་རྒྱལ་བའི་མཁྱེན་བརྩེ་ནུས་པ་རྣམས།།ཟུང་འཇུག་སྤྲུལ་

སྐུར་ཤར་བའི་རྣམ་འདྲེན་གང་། །རིགས་གསུམ་ངོ་བོར་ཐག་བཅད་

གསོལ་བཏབ་མཐུས། །མཆོག་ཐུན་དངོས་གྲུབ་མ་ལུས་མྱུར་ཐོབ་

ཤོག །ཁྱད་པར་དག་པ་ཡེ་ཤེས་བདུད་རྩིའི་ཆུས། །སྒོ་གསུམ་སྡིག་

སྒྲིབ་མི་ཤེས་ཀུན་བཀྲུས་ཤིང་། །འཆད་རྩོད་རྩོམ་སོགས་མཐའ་

ཡས་ཤེས་བྱ་ལ། །བློ་གྲོས་མགོན་པོ་འཇམ་དབྱངས་མཚུངས་པར་

ཤོག །བྱང་ཤར་ངོ་མཚར་རྨད་བྱུང་བཀོད་པའི་ཞིང་། །རྣམ་འདྲེན་

སེང་གེའི་ང་རོའི་ཞབས་དྲུང་དུ། །འཁོར་གྱི་ཐོག་མར་སྐྱེས་ནས་མདོ་

སྔགས་ལ། །ཐོས་བསམ་སྒོམ་པས་རྟག་ཏུ་འདའ་བར་ཤོག །མདོར་ན་

སྐྱེ་ཞིང་སྐྱེ་བ་ཐམས་ཅད་དུ། །རྗེ་བཙུན་བློ་བཟང་གྲགས་པ་ཡབ་སྲས་

དང་། །མི་འབྲལ་རྒྱལ་བའི་ཆོས་ཚུལ་ཀུན་བཟུང་ནས། །བསྟན་དང་

འགྲོ་བའི་དོན་ཆེན་ལྷུར་ལེན་ཤོག །སྡེ་སྣོད་གསུམ་དང་རྒྱུད་སྡེ་རྣམ་

པ་བཞི། །གདམས་པའི་མཆོག་ཏུ་གཟིགས་པའི་བཤད་སྒྲུབ་

ཀྱིས། །ཐུབ་བསྟན་ཕྱོགས་དུས་ཀུན་ཏུ་རྒྱས་མཛད་པ། །བློ་བཟང་

གྲགས་པའི་དཔལ་གྱི་བཀྲ་ཤིས་ཤོག །ཅེས་སོགས་བསྔོ་སྨོན་གྱི་མཚམས་

སྦྱོར་ཤུགས་དྲག་བྱའོ། ། དེ་ལྟར་རྒྱལ་བ་ཀུན་གྱི་མཁྱེན་བརྩེ་ནུས་གསུམ་གྱི་བདག་ཉིད་

རྗེ་བླ་མ་ཙོང་ཁ་པ་ཆེན་པོ་ལ་དམིགས་བརྩེ་མའི་གསོལ་འདེབས་དང་འབྲེལ་བའི་བླ་མའི་

རྣལ་འབྱོར་ཉམས་སུ་ལེན་ཚུལ་འདི་ནི་ཁྲིད་ཡིག་དངོས་གྲུབ་ཀུན་འབྱུང་བཞིན་ལ་དམ་

པའི་གསུང་རྒྱུན་གཞན་གྱིས་ཁ་བསྐངས་ཏེ་ཉམས་སུ་བླང་བདེ་བར་བཀོད་པས་རང་

གཞན་མང་པོ་ལ་ཕན་ཐོགས་པར་གྱུར་ཅིག། །།  དུས་ཚོད་མ་ངེས་ཀྱང་བྱེས་ཀྱི་དྭགས་

པོ་གྲྭ་ཚང་དུ་༸སྐྱབས་མཆོག་དྭགས་པོ་བླ་མ་རིན་པོ་ཆེའི་མཆོག་སྤྲུལ་རྗེ་བཙུན་བློ་

བཟང་འཇམ་དཔལ་བྱམས་པ་རྒྱ་མཚོ་མཆོག་ནས་ཆོས་འདིའི ་ཁྲིད་རྒྱུན་སྩལ་

སྐབསཤིག་ལ་གསུང་དོན་བོད་པར་རྙིང་པ་ཞིག་གི་མཇུག་ཏུ་ལྷ་སའི་གཟིམ་ཤག་གཡུ་

ཐོག་ནས་བསྐུལ་མ་ཞུས་པ་ལྟར་༸སྐྱབས་མཆོག་དྭགས་པོ་བླ་མ་རིན་པོ་ཆེ་སྐུ་གོང་མ་

བློ་བཟང་འཇམ་དཔལ་ལྷུན་གྲུབ་རྒྱ་མཚོས་མཛད་པར་གསལ་འདུག་ཅེས་སྩལ། 

                                དགེ་ལེགས་འཕེལ།



རྗེ་བཙུན་ཙོང་ཁ་པ་ཆེན་པོ་ལ་བསྟེན་པའི་བླ་མའི་རྣལ་འབྱོར།

བརྒལ་བརྟག་དཔྱད་བཟོད་ལུང་རིགས་ཤིང་རྟ་ཡིས། །

ལེགས་བཤད་ཡིད་བཞིན་ནོར་བུ་འདྲེན་མཁས་པ། །

བློ་གསལ་དྭགས་པོ་གྲྭ་ཚང་སྲིད་མཐའི་བར། །

ཡོངས་རྒྱས་ཐོས་བསམ་བསྟན་པ་དར་བར་ཤོག །

༸རྒྱལ་དབང་ལྔ་པ་ཆེན་པོའི་གསུང་།

དྭགས་པོ་དྷ་ཛ་སིཾཧ་དུ་འབོད་པས་འཕྲུལ་དེབ་ཏུ་བཟོས།

